
པར་ངོས་གཙོ་འགན་པ། མིག་དམར་དོན་གྲུབ།

༣ རྩོཐོམི་རིརིག་གརི་དརི་ཆོ་མིཐོཐོན་པོཐོརི་སྒྲེསྒྲེང་། ། མིརི་ཆོཐོས་ཀྱིརི་བསམི་བློཐོ་གནམི་སརི་ཁྱབ།།

སྟོསྟོན་གྱིགྱི་སྙེསྙེ་མ།
2024ལོའི་ཟླ་བ8པའི་ཚེས2ཉིན།

གཟའ་པ་སངས།

སྣང་བའི་འགྲུལ་བཞུད་འདི་མུ་མཐའ་བྲལ་ཡང་།།
ཀྱག་ཀྱོག་རུ་གྲོང་ནས་རྙེད་པའི་འཚོ་བ།།
ཡིད་ཡུལ་མེ་ལོང་དུ་བསྡུས་ཙམ་བྱུང་བས།།
སེམས་པའི་རྒྱང་རིང་དེ་གན་ན་འདུག་ཀོ།

རྨི་ལམ་ཟློས་གཟུགས་དག་བསྐྱར་དུ་མྱོང་རུང་།།
དུས་ཚོད་སྐར་མདའི་ཚོགས་ཕར་ཕར་བཞུད་འགྲོ།།
བས་མཐའི་རྫོང་ཁ་ནས་པར་བའི་རྒྱབ་གཟུགས།།
ཀུན་གཞིའི་གྲུ་ཟུར་ནས་བོར་ཚོད་མ་རེད།།

ཁྱོད་ཀྱིས་འཆར་ཡན་དང་སྒྱུ་འཕྲུལ་གྲོང་ནས།།
དགའ་སྐྱོ་སྣ་མང་གི་ཡོ་ལང་འདི་ལ།།
ཐེར་ཟུག་རྔམ་གནག་གི་གཉེར་མདུད་མ་བསྡུས།།
ཡིད་ཡུལ་སྐད་ཅིག་མ་ཡིན་པས་ཆོག་གོ།

སྔ་གཞུག་སྣང་བརྙན་དག་འཁྱག་ཐལ་མ་གསུང་།།
རེ་དོགས་དྲི་མ་དང་རྒྱང་དུ་དོར་ཐོངས།།
སྟོང་གསལ་ནང་དབྱིངས་ཀྱི་ནམ་མཁའི་ཁམས་འདི།།
ནོགས་དོགས་རི་མོ་ཡི་ཕྱང་ཕྲུལ་མི་དགོས།།

ཡིན་པར་རྨི་ལམ་གྱི་ཞལ་ཕྱག་དེ་ལ།།
ཤ་ཁྲག་གདོས་བཅས་ཞེས་གཅེས་པ་མ་གནོངས།།
འབྱུང་བའི་འཁྲུལ་འཁོར་གྱི་ལྟད་མོ་འདི་ག།
འཛིན་ཞེན་འཆིང་ཐག་གིས་བཅིངས་ནས་ཅི་བྱ།།

མྱོང་བ་འདི་ག་ལ་སེམས་པས་གཉོར་དང་།།
གཙང་པོའི་གཏམ་རྒྱུད་ཀྱི་སྒྲུང་རིང་དེ་ཡིན།།
འཁྱག་རེངས་འོ་དོད་ཀྱི་རྫོང་ཁ་ཟེར་ནས།།
དགུན་ཙག་དགུ་མཐུག་ཅིག་གྱོན་ནས་ཅི་བྱ།།

ཉི་འོད་ཚ་ན་ཡང་དྲོ་ཚོད་ཅིག་ཡོད།།
ཟླ་མདངས་བསིལ་ན་ཡང་གྲང་བའི་ཚོད་འདུག།
དབུས་མའི་དྲང་ཐིག་གི་ལམ་བུ་ཟེར་བ།།
ཞེན་པའི་སྣང་བ་འདིས་རྙེད་ཚོད་མ་རེད།།

ང་ལ་རང་ཉིད་ཀྱི་ཆར་རླུང་རྒོད་པས།
བསུབ་ཀྱང་ནོགས་ཐབས་ཀྱི་སྣང་བས་མི་ཤོད།།
ཁྱོད་ལ་ཁྱོད་རང་གི་ཉི་ནུབ་ཡོད་པས།།
བཀག་ཀྱང་ཁོག་པ་ཞིག་ཡོད་པ་མ་རེད།།

སྣང་བའི་གཟེབ་དྲ་ཞེས་གཞན་ཞིག་མི་རྙེད།།
ཡིན་ཡོད་ཆར་ཟིལ་གྱི་མེ་ཏོག་དེ་དང་།
མེད་མིན་དྲག་རླུང་གི་རི་མོ་འདི་ལས།།
ལག་པས་ཟིན་ས་ཞིག་རྙེད་རྒྱུ་མ་ལགས།།

རྒུད་པའི་ནང་ཤག་འདི་དེད་དེ་ཡོང་ན།།
འཛུམ་པའི་སེམས་བྱུང་འདི་འཚོས་ནས་ཡོང་ན།།
ཞེ་འགྲིག་ཁོག་མཐུན་གྱི་སྒྱུ་མའི་གྲོང་ཚོ།།
ཡིད་གཞུང་རྫོང་ཁ་དེ་ལྷོད་ཀྱི་བཞེངས་ཡོད།།

ཁྱོད་ཀྱིས་རང་ཡན་གྱི་རྟ་ཕོ་ཞོན་ནས།།
མུ་མཐའི་ཚོར་གཞུང་གི་རྒྱལ་ཁམས་འགྲིམས་དུས།།
དགའ་སྐྱོ་འཁྲེང་གཞུང་གི་བང་ཁ་ཟེར་བ།།
སྣང་བའི་སྲབ་མདའ་དེ་གང་སྐྱོགས་ཡིན་འགྲོ།

༼ གུ་དཔལ་ཤིས། ༽

དབྱངས་ཀྱི་སྨིན་དྲུག་བསླེས་པའི་དགུ་མདུད། །
ཚིག་གིས་རི་མོ་ཕབ་པའི་འཇའ་ཚོན། །
ཚོར་བའི་གདངས་སུ་གྱེར་ཙམ་བྱུང་ན། །
འཁོར་འདས་གཉིས་ཀྱི་ཕྱི་ནང་རྟོགས་སྲིད། །

མུ་ཏིག་མཚོ་ཁར་ཟེགས་པའི་རྨི་ལམ། །
གར་གྱི་སྟངས་སྟབས་མངོན་པའི་སྒྱུ་འཕྲུལ། །
སྣང་བའི་འོད་ཟེར་འཕྲོས་པའི་ཚུལ་གྱིས། །
སྣ་ཚོགས་འགྲོ་བའི་ལས་དབང་མཐོང་འོང་། །

རླུང་བུ་དལ་གྱིས་གཡོ་ཚུལ་དེ་གས། །
དྲན་པའི་རླབས་རིས་དགུང་ལ་འཕྱོ་བ། །
ལས་ཀྱིས་བཏབ་པའི་རེ་འབྲས་ལོས་ཡིན། །
རྨི་ལམ་ནང་གི་འཇའ་ཚོན་འདྲ་བྱུང་། །

རེ་བ་གསར་པ་སེམས་སུ་བཅངས་བ། །
འོད་སྣང་གསར་པའི་སྨོན་འདུན་ཡིན་སྐད། །
འཁོར་བའི་གྲོང་ནས་མགུར་གླུ་ལེན་པ། །
ལས་ཀྱིས་གནང་བའི་ཐོབ་སྐལ་ཡིན་འདྲ། །

དྲན་སེམས་མཚོ་མོའི་ནང་དུ་འཆར་བའི། །
གསེར་གྱི་ཡིག་འབྲུ་རིན་ཐང་ཅན་པོ། །

ཤ་དང་རུས་པའི་གསེབ་ཏུ་བཞག་ཡོད། །
དབྱངས་དང་རོལ་མོས་ཡང་ཡང་དཀྲིས་ཡོད། །

སེམས་ཉིད་སྟོང་པའི་རྩལ་ལས་འཁྲུངས་བ། །
ངག་འགྲོས་སྙན་མོའི་ཡིག་འབྲུ་དམར་པོ། །
བསིལ་འཇམ་གྲིབ་མའི་འཁྲིས་སུ་ཕྱོགས་པ། །
ལས་ཀྱི་བསྐོས་ཐེངས་ལོས་ཡིན་གྲོགས་པོ། །

འབྲི་ཐབས་གཞན་དང་མི་འདྲ་མཚར་ལེ། །
བརྗོད་སྟངས་ཀུན་དང་མི་མཐུན་སྡུག་ལེ། །
རང་གཤིས་རང་ལ་འཚམ་པའི་དབྱངས་འགྲོས། །
སུས་ཀྱང་བཅོས་ཐབས་མ་ཡོད་གྲོགས་པོ། །

རི་དང་ལུང་པར་འགྲིམས་ཀྱང་མ་ལྷག །
མཚོ་དང་མཚེའུ་བརྒལ་ཡང་མ་བོར། །
ལུས་དང་གྲིབ་མར་འགྲོག་པ་ནང་བཞིན། །
མཚོན་ཐབས་དེ་གས་གཟུགས་སུ་བཀོད་ཆོག །

ལོ་དང་ཟླ་བ་འདས་ཀྱང་མ་བརྗེད། །
ཞག་དང་ཉིན་མཚན་སོང་ཡང་མ་སྐྱུར། །
ཤེས་རབ་ལྷ་མོས་གནང་བའི་ཡིག་ཚོགས། །
སོར་མོས་དཀྲོལ་ན་ཉམས་ཤིག་ཡོད་ལེ། །

སྐྱེ་ཕྲེང་མུ་ཏིག་ལག་པས་བགྲང་རུང་། །
སྐྱེ་བ་གཅིག་ལ་འབྲལ་ཐབས་མེད་པའི། །
ང་དང་དབྱངས་ཀྱི་ཐ་སྙད་འདི་དག །
འཇིག་རྟེན་བྱེད་པོས་བཀོད་སྒྲིག་ཡིན་འདྲ། །

སེམས་ཀྱི་རྟེན་ས་ཡིག་འབྲུ་འདི་དག །
ལས་ཀྱི་གྲོགས་ཀྱང་ཐ་སྙད་འདི་ཚོ། །
ང་ལ་དབང་བའི་མིང་དང་ཚིག་འགྲོས། །
སེམས་སུ་ཉར་ནས་རྨི་ལམ་རྨིས་ཡོད། །

འདྲིས་ཤིང་འགྲོགས་ན་བརྩེ་བ་ཇེ་ཟབ། །
བྲིས་ནས་བཀླགས་ན་དུང་བ་ཆེར་ཟབ། །
ནང་སེམས་མཚོན་པའི་བདག་གི་མིང་ཚིག །
མི་ཚེའི་དགའ་སྡུག་དབྱངས་སུ་གྱེར་རོགས།།

ཐོད་པའི་ཐ་སྙད་ཨ་ཡིག་དཀར་པོ། །
ཕྱིས་ཀྱང་འདག་ཐབས་མེད་པ་ལས་རེད། །
རྣམ་ཤེས་མཚོན་པའི་མིང་ཚིག་མཐའ་དག །
རུས་པའི་དཀྱིལ་དུ་ཡང་ཡང་བརྐོས་ཡོད། །

༼ རྫ་ཤུལ་བློ་བཟང་། ༽

ཐང་དཀར་ཨེ་ཡིན་མཚན་མོའི་ལོངས་སྤྱོད་ཙམ། །
ལྷ་ཆེན་པང་ནས་བརྐུས་པའི་མཆུ་སྒྲོས་ནི། །
ཇི་ལྟར་མིག་གི་དགའ་སྟོན་མི་ཡོང་བའི། །
དེ་ཉིད་ང་ཡི་འཁོར་བའི་རྟེན་དུ་བླངས། །

སྣ་ཚོགས་སྐྲ་ཡི་ཆུན་པོ་དགའ་མ་ཡི། །
ཁྲུས་རྫིང་ཀླུང་ནས་བདག་གིས་ཡིད་བྱེད་དེ། །
འདབ་བརྒྱའི་པདྨའི་ཚོམས་བུ་བཀད་སྣང་གིས། །
ཉི་མཐའི་སྐྱེ་བོའི་ཚོགས་རྣམས་སྔངས་ལ་གཟིགས། །

ཟླ་འོད་ལྐུགས་པ་གླིང་བུའི་བུ་གར་འོང་། །
གཟུགས་རྣམས་ཕྱེ་ལེབ་མཚན་མའི་མཛེས་ཀྱིས་མནན། །
གཙང་ངོས་རི་དྭགས་ཟོལ་གྱིས་འཁྲི་ཤིང་གི། །
གཅིག་ཏུ་འཁྲུལ་བའི་ཁྱོད་ཉིད་ཉེ་བར་རྔམ། །

གནམ་སྒོའི་མེ་ཏོག་མཚོ་ལ་དཀུ་བ་ཡི། །
ལྷ་ཡི་སྐར་ཚོམས་འཐུ་བའི་དགའ་མ་དག །
སྐད་ཅིག་འདོད་པའི་ཐབས་ཀྱིས་མགུ་ན་ཡང་། །
ཁྱོད་ཀྱི་བློ་གྲོས་གཅིག་པུ་མཆོག་ཏུ་བསྔགས། །

ནམ་མཁའ་ཐམས་ཅད་དྲན་པའི་ལོགས་སུ་རྙིད། །
རྐང་པའི་སོར་གདུབ་ཀྱིས་ནི་ཡིད་འོང་རྩེན། །
དེ་སྐད་ཁྱོད་ཀྱི་ལྗོན་ཤིང་ཕྲ་མོ་ཡི། །
ཆ་ཤས་རེག་པས་མི་རྣམས་འདོད་པས་མྱོས། །

ནང་སེམས་མ་ལུས་ཚིག་གིས་མཆོད་བྱས་ཤིང་། །
འདོད་པའི་ནགས་ཀླུང་དག་ཀྱང་བཀང་བྱས་ཀྱང་། །
མཐའ་ཡས་མཐའ་ཡས་ཡིན་པ་ཁྱོད་ཙམ་སྟེ། །
ང་ཡི་ཕྲག་དོག་མང་གིས་གཏིང་མི་དཔོག །

ཇི་ལྟར་རྫིང་བུ་ཆུ་ཡིས་འཕྲོག་པ་ཡི། །
ཤེས་རབ་ལ་ཆགས་ཟླ་འོད་རྨོངས་པར་ཚུད། །
ཆུ་གཟུགས་མག་མོག་ཕ་རོལ་ཀུན་ཏུ་སྤྲོས། །
དེ་བཞིན་ཁྱོད་ནི་བསམ་གཏན་ནོར་བུ་ཉིད། །

སྟོང་པ་སྟོངས་པ་མེད་པའི་ཚེས་རིས་ཀྱིས། །
སྨག་སྤྲིན་མཚན་མོ་ལོངས་སྤྱོད་མོས་ན་ཡང་། །
བརྩེ་བའི་ཉེ་བར་ཕྱོགས་པའི་ཁྱོད་ཀྱི་ནི། །
མཛེས་པ་མཐའ་དག་སུ་ཡི་ལོངས་སྤྱོད་ནུས། །

ཉམས་དབང་འཕྲུལ་གྱིས་བཞེངས་པའི་ཏིང་འཛིན་ལ། །
ཁྱོད་ཀྱི་མིང་ནས་རིང་དུ་བོས་པའི་ངང་། །
རྣམ་སྣང་ཉེས་པའི་ཁོ་བོའི་མཆུ་སྒྲོས་ཀྱི། །
སྙིང་པོ་གཏད་དེ་ཡང་ཡང་བསྔགས་སམ་ཀྱེ། །

༼ གཤོག་སྒྲོ། ༽

ལས་ཀྱིས་བདས་པའི་རྣམ་ཤེས་ཕྲ་མོ་གང་།།
ཁོག་ནས་གསོས་ཤིང་སྐྱེས་ནས་ཟས་གོས་སོགས།།
རང་གི་སྲོག་ལས་གཅེས་པར་རྟག་བརྩོན་པའི།།
བྱམས་དང་བརྩེ་བའི་གཉེན་གཅིག་ཨ་མ་ཉིད།།
བསོད་ནམས་ལས་ཀྱིས་ཐོབ་པའི་མི་ལུས་འདི།།
བཟོད་དཀའི་འཁོར་བའི་གྲོང་དུ་འཁྱམ་ཙ་ན།།

གནོད་པའི་རྐྱེན་བཟློག་མཐུན་པའི་གྲོགས་མཛད་པའི།།
ཞུམ་མེད་གོ་ཆ་བགོ་བའི་ཨ་ཕ་ཉིད།།
འོ་སྐོལ་དྲིན་གྱི་ཆེ་བ་ཡབ་ཡུམ་ལ།།
ལན་དུ་འཇལ་བ་ཤིན་ཏུ་དཀའ་ན་ཡང་།།
བསམ་པའི་བློ་བསྟུན་དགའ་བས་སྲི་ཞུ་བཅས།།
དུས་ཀུན་མ་བརྗེད་བཀའ་དྲིན་དྲན་པར་གྱིས།།

འཕགས་པའི་ཐུགས་ཀྱི་རྒྱུ་འབྲས་མི་བསླུ་ཕྱིར།།
བསགས་པའི་བསོད་ནམས་ཆེ་ཆུང་གང་མཆིས་ན།།
ལེགས་པར་ཀུན་ཡང་ཕངས་མེད་ཕ་མར་མཆོད།།
དེ་ཡི་སྟོབས་ཀྱིས་སྐུ་ཚེ་རྟག་བརྟན་ཤོག །

༼ ལྡོང་རོང་བསོད་ཐར། ༽

ཕ་མ་བཟང་པོ།

སྡུག་བསྔལ་མེད་པའི་གླུ།

མཛའ་མོར་བསྔགས་པ།

འཆར་ཡན་གྱིའིས་ཟློཟློས་
པའའི་སྒྱུ་འཕྲུལ།


